
UZLUKSIZ KASBIY TA’LIMDA 
TIZIMLI YONDASHUV ASOSIDA 
ILMIY-TA’LIMIY POTENSIALINI 
SHAKLLANTIRISH YO‘LLARI

Saidova Zarifa Uskanboy qizi
Toshkent davlat iqtisodiyot universiteti tadqiqotchisi

Annotatsiya: Ushbu maqolada uzluksiz kasbiy ta’lim jarayonini tizimli yondashuv asosida tashkil etish va shu asosda 
ta’lim muassasasining ilmiy-ta’limiy potensialini shakllantirish masalalari yoritib berilgan.

Kalit so‘zlar: ta’lim, izchillik, uzluksizlik, didaktik tamoyil, o‘qitishdagi izchillik, uzluksiz ta’lim.
Abstract: This article discusses the organization of continuous professional education based on a systematic approach 
and, on this basis, the development of the scientific and educational potential of an educational institution.

Key words: education, consistency, continuity, didactic principle, consistency in training, continuous education.
Аннотация: В данной статье рассмотрены вопросы организации непрерывного профессионального образования 
на основе системного подхода и формирования на этой основе научно-образовательного потенциала образова-
тельного учреждения.

Ключевые слова: образование, последовательность, преемственность, дидактический принцип, последова-
тельность в обучении, непрерывное образование.

KIRISH
Uzluksiz kasbiy ta’lim konsepsiyasining asosiy qoidalaridan biri shundan iboratki, u individual ehtiyoj-

 lar, qobiliyatlarga muvofiq ravishda va ijtimoiy buyurtmani hisobga olgan holda talabalarni o‘qitishning oxirgi 
natijalariga yagona maqsadni qaratganlik asosida olib borilishi lozim. Uyg‘un, bir butun kasbiy tayyorgarlikni 
ta’minlashga qaratilgan izchillik tizimida maqsad asosiy tizim hosil qiluvchi omil vazifasini o‘taydi. “Maqsad eng 
umumiy shaklda – bu tizimning kutiladigan, istaladigan, oldindan belgilangan natijaga erishishni albatta taqozo 
qiladigan holati” [1].

Maqsadlarni belgilashda jamiyat tomonidan to‘plangan moddiy va ma’naviy salohiyatning o‘zini emas, 
balki kelajak avlodlar yashashi va ishlashi kerak bo‘lgan ijtimoiy sharoitlarni ham hisobga olish muhimdir. Bu 
bilan ta’lim maqsadida pedagogika tomonidan haqiqatda erishilgan va kelajakda erishilishi mumkin bo‘lgan 
ijobiy jihatlarning dialektik birligi o‘z aksini topadi. Bu har xil turdagi ta’lim muassasalarining o‘quv-tarbiyaviy 
jarayonida izchillikni ta’minlaydi.

MAVZUGA OID ADABIYOTLAR SHARHI
O‘quv materialining mazmunini tanlab olish, o‘qitish usullari va shakllarini, uning natijalarini aniqlash vosita-

larini to‘g‘ri tanlash maqsadlarning nazariy jihatdan asoslanganligiga, ularning alohida o‘quv fanlariga nisbatan 
amaliy aniqlashtirilishiga bog‘liq bo‘ladi.

B.S. Gershunskiy [2, 3] didaktik prognoz qilish asosida o‘qitish maqsadlaridan kasbiy ta’lim tizimini yaratish-
ning butun mantiqiy zanjirini keltirib chiqaradi. Bu tizim quyidagilarni o‘z ichiga oladi:
• o‘qitish maqsadlarini asoslash, kasbiy ta’lim mazmunini prognostik tanlash;
• o‘quv rejasi va o‘quv dasturlarining kasbiy-malakaviy tavsifini tuzish;
• o‘quv materialini tanlab olish, tasniflash va tizimga solish;
• o‘quv-dasturiy hujjatlarga tezkor tuzatishlar kiritish (o‘qitish mazmunini jamiyat, ilm-fan va iqtisodning 

o‘zgarib borayotgan ehtiyojlariga moslashtirish).
O‘qitish mazmunini shakllantirishdan oldin uning aniq belgilangan maqsadlariga ega bo‘lish kerak. “Ushbu 

aksiomatik qoida amalda bajarish katta qiyinchiliklar bilan bog‘langan, chunki o‘qitish maqsadlari juda ko‘p 

sonli, turli-tuman va bir-biri bilan ma’lum ierarxik tobelik munosabatlarida bo‘ladi. Shuning uchun tadqiqotchi-
ning vazifasi o‘qitish maqsadlarini shunchalik darajada aniqlikka keltirishdan iboratki, bunda ular haqiqiy o‘quv 
jarayoni uchun samarali ‘ishlay boshlasin’” [B.S. Gershunskiy [2, 3]].

“O‘qitish maqsadi” didaktik kategoriyasi “ta’lim mazmuni” va “o‘qitish metodi” kategoriyasi bilan cham-
barchas bog‘liq, chunki aynan ta’lim va o‘qitish mazmunida bo‘ljak mutaxassislarning shaxsiy va kasbiy sifat-
lariga nisbatan ijtimoiy talablar o‘zining umumlashgan aksini topadi. Demak, o‘qitish maqsadlari berilgan 
malaka va ixtisos bo‘yicha mutaxassislar uzluksiz ta’lim mazmunining barcha tarkibiy qismlari bilan belgilanadi. 
Biroq ta’lim mazmunining o‘zi ham umuman jamiyat va xususan tegishli iqtisod tarmog‘i ishchi mutaxassis-
lariga qo‘yadigan talablarning hosilasidir [4]. Shu nuqtai nazardan, oliy ta’lim muassasasidagi kasbiy ta’limning 
asosiy maqsadi – talabani o‘qitish davrida uning bo‘lajak kasbiy faoliyati yaxlit tuzilishini shakllantirishdir. Biroq 
“OTMda mutaxassis shaxsini shakllantirish maqsadlariga erishish uchun o‘qitishni bir turdagi faoliyatning (bilim 
orttirish) boshqa (kasbiy) faoliyatga, tegishli ravishda ehtiyojlar va motivlarni, maqsadlarni, harakatlarni (ishni), 
vositalarni, predmetlarni va natijalarni almashtirgan holda, o‘tishini va o‘zgarishini ta’minlaydigan tarzda tashkil 
etish kerak” [5]. Bunday “o‘tishni” ta’minlashning o‘zi o‘qitish maqsadlari izchilligini ta’minlaydigan mexanizm 
bo‘lishi mumkin.

TADQIQOT METODOLOGIYASI
Ta’lim jarayonida kasbiy faoliyatga tayyorlashning pedagogik-psixologik shart-sharoitlari va ma’lumotlarni 

integratsiyalash bilan shaxsning kasbiy rivojlanishiga ta’sir ko‘rsatadigan holatlar o‘zaro bog‘liqdir. Faol indi-
vidual rivojlanishni ta’minlovchi qulay va funksional ta’lim muhitini shakllantirish – talabalarni kasbiy faoliyatga 
tayyorlashda uzluksiz ta’limning muhim elementi hisoblanadi. Demak, uzluksiz ta’lim OTMda o‘qitishning 
an’anaviy tizimida o‘zgarishlarga sabab bo‘ladi. Eng avvalo, o‘qitishning umumiy tizimida mustaqil ta’lim olish 
bosqichlarining davom etish muddati oshadi va ahamiyati kuchayadi. Ta’lim tizimida bilim orttirishga qiziqishni 
qondirish, balki talabalar mustaqil o‘quv ishlari hajmining jiddiy oshishi ham nazarda tutilmoqda.

Bunday sharoitlarda o‘qitishning axborot va telekommunikatsiya texnologiyalari vositalari alohida ahamiyat 
kasb etadi. Haqiqatda, talabalarni mustaqil ishlashlariga, ijodiy qobiliyatlarini o‘stirishga yo‘naltirilgan yangi 
o‘qish muhitini yaratish zarurati yuzaga keladi. O‘qitishni individuallashtirishsiz, har bir talaba uchun ta’lim 
dasturlarini tuzishsiz uzluksiz ta’limni amalga oshirib bo‘lmaydi. Bu o‘quv rejalarini, dasturlarini, ta’lim jarayonini 
tashkil qilish tamoyillarini ishlab chiqishga yangicha yondashuvlarni talab qiladi. Demak, faqat ta’lim mazmuni 
darajasida emas, balki o‘qitish usullarida, tashkiliy shakllarida, vositalarida ham pog‘onalar izchilligini tashkil 
etish vazifasi dolzarb bo‘ladi.

Kasbiy ta’limning o‘qitish usullari, tashkiliy shakllari va vositalarini integratsiyalashda yangi axborot va 
kommunikatsiya texnologiyalari yetakchi ahamiyatga ega bo‘lishi mumkin. Ularni joriy etish mamlakatimiz ta’li-
mini zamonaviylashtirishning muhim yo‘nalishlaridan biridir. Masofaviy o‘qitish, elektron darsliklar, internet va 
boshqa vositalardan oliy ta’lim muassasalarida o‘qitish jarayonida foydalanish mumkin. Natijada, turli bosqichlar 
uchun ko‘p jihatdan yagona bo‘lgan o‘qitish muhiti va faoliyat xususiyati yuzaga keladi.

TAHLIL VA NATIJALAR
Pedagogik texnologiyani amalga oshirish qo‘yilgan maqsadni ro‘yobga chiqarish uchun o‘qitish shakllari, 

usullari va vositalarining birikuvini qo‘llashdan iborat bo‘ladi. Shunday qilib, oliy kasbiy ta’limda pedagogik 
texnologiyalarning izchilligi muammosi quyidagi ketma-ketlikda tadqiq qilinishi mumkin:
• talabaning oliy ta’limda tayyorgarligi jarayonida foydalaniladigan pedagogik texnologiyalarni o‘rganish;
• o‘qitishning bu texnologiyalarga mos keluvchi shakllari, usullari va vositalarini aniqlash;
• talabalarga qo‘yiladigan talablar va shartlarni hamda ular uchun zarur bo‘lgan o‘qitish shakllari, usullari va 

vositalarini aniqlash;
• talabalarning yangi pedagogik texnologiyalarni o‘zlashtirish uchun tayyorlanishi maqsadida universitetning 

katta auditoriyalarida o‘qitish shakllari, usullari va vositalarini yangilash va takomillashtirish. 
O‘qitish usullaridagi izchillik muammosini hal etishdagi asosiy qiyinchilik o‘qitish usullari nazariyasining 

yetarlicha shakllanmaganligidadir. Usullarning turli tasnifidan, “o‘qitish usuli” tushunchasiga har xil nuqtai 
nazarlardan yondashiladi, zamonaviy dars mohiyati va tahliliga bo‘lgan yondashuvlar ham turlicha. 

A.V. Batarchevga [6] ko‘ra, o‘qitish usullarini tasniflashning quyidagi turlari mavjud: 
1) Axborotni uzatish manbalari va talabalar tomonidan bu axborotni qabul qilish xususiyati bo‘yicha o‘qitish 

usullari. Ularga og‘zaki, ko‘rgazmali va amaliy usullar kiradi. 
2) O‘qitishning berilgan bosqichida hal etiladigan didaktik vazifalar asosida ajratilgan o‘qitish usullari (bilimlarni 

egallash, malaka va ko‘nikmalarni shakllantirish usullari; bilimlarni qo‘llash usullari; bilim, malaka va ko‘nik-
malarni mustahkamlash va tekshirish usullari). 

3) Talabaning ijtimoiy tajribani o‘zlashtirish bo‘yicha bilim olish faoliyatining har xil darajalari asosida ajratilgan 
usullar. Ularga tushuntirish-ko‘rsatish (axborot-reseptiv), reproduktiv, muammoli bayon qilish, xususiy-izla-
nishli (evristik) va tadqiqiy usullar kiradi. 

4) Maqsadni belgilash, muammolilik tamoyillarini va o‘qish jarayoniga faoliyatli yondashuvni hisobga olgan 
holda, binar asosda ishlab chiqiladigan usullar [6]. 
Oxirgi usullarga M.I. Maxmutovning [7] didaktik usullar tizimini ham kiritish mumkin. Uning tarkibiga 

muammoli-rivojlantiruvchi o‘qitishning yetti umumiy usuli (monologik, ko‘rgazmali, dialogik, evristik, algoritmik, 
dasturlangan va tadqiqiy) hamda beshta binar usul, ya’ni dars berish va o‘qish usullari kiradi:
• dars berishning axborot-xabar qilish usuli va o‘qishning ijro qilish usuli;
• dars berishning tushuntirish usuli va o‘qishning reproduktiv usuli;
• dars berishning rag‘batlantiruvchi usuli va o‘qishning xususiy-izlanishli usuli;
• dars berishning undovchi usuli va o‘qishning izlanishli usuli;
• dars berishning yo‘riq ko‘rsatish usuli va o‘qishning amaliy usuli [7]. 

Yu.K. Babanskiy [8] o‘qitish usullarining uchta asosiy guruhini ajratadi: o‘quv-bilim olish faoliyatini tashkil 
qilish usullari; o‘qishni rag‘batlantirish va motivlashtirish usullari; o‘quv-bilim olish faoliyatining samaradorligini 
nazorat qilish va o‘z-o‘zini nazorat qilish usullari [8]. 

OTM texnologiyalarining izchilligini ta’minlashning asosiy mexanizmi – maktab o‘quvchilarida mustaqil 
ishlash ehtiyoji va malakalarini rivojlantirish, umumo‘quv va bilim olish malakalarini shakllantirish sanaladi. 
Xususan, izchillik o‘qituvchining zamonaviy darsni qurishga nisbatan ijodiy munosabati sharoitidagina samarali 
bo‘lishi mumkin. Darsda jonli bilish jarayonini yo‘lga qo‘yish sharti – uni o‘quv jarayoni mantiqidan, talabalar 
yoshiga oid va shaxsiy xususiyatlaridan, ularni olg‘a harakatlantirishning umumiy sur’atidan kelib chiqqan holda 
qurish hisoblanadi. 

XULOSA VA TAKLIFLAR
Ta’kidlash kerakki, zamonaviy universitetda darsning har xil turlari va shakllarini qo‘llash aksiomaga 

aylangan. Biroq har bir dars uchun talabalar faol, mustaqil ishlashi, yangi masalalarning oldingi material bilan 
izchilligi mavjud bo‘lishi, mavzularni o‘rganish – dasturdagi oldingi bo‘limlar bo‘yicha bilimlarni nazorat qilish va 
hisobga olish bilan birga qo‘shilishi lozim. 

O‘qitish texnologiyalarida izchillikni ta’minlash – darsning tashqi, makon-zamon xususiyatlarini hisobga 
olishni ham ko‘zda tutadi. Gap shundaki, oliy ta’limda o‘qitishni tashkil qilish shakllari (ma’ruzalar, seminarlar, 
amaliy mashg‘ulotlar va b.) 2 soat va undan ko‘p vaqt davom etadi. Talabalarni o‘qitishni tashkil qilishning oliy 
va o‘rta kasbiy ta’lim shakllariga izchil tayyorlash uchun katta sinflarda ikki soatlik mashg‘ulotlarga o‘tish kerak. 
Vaqt ko‘rsatkichlarini bunday o‘zgartirish – ma’ruza-seminar mashg‘ulotlar tizimidan keng foydalanishga va bu 
orqali talabalarning OTMdagi ta’lim sharoitlariga moslashuvini osonlashtirishga imkon yaratadi.

O‘qitishni tashkil qilishning oliy va o‘rta kasbiy ta’lim shakllarini qo‘llash muammoli o‘qitish usullaridan, 
o‘quv-ishbilarmonlik o‘yinlaridan, evristik suhbatlardan, munozaralardan va boshqalardan foydalanishni talab 
qiladi. Izchillikni amalga oshirishning samarali shakli – universitet talabalari mustaqil o‘quv-tadqiqot ishlari usul-
lariga o‘rgatish, ularning o‘quv faoliyatini tashkil qilish ko‘nikmalarini egallashlari, talabalar bilimlarini nazorat 
qilishning oliy ta’lim muassasalari shakllaridan foydalanish hisoblanadi.

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

